
Шарсть-шарсть, сизесть, валондовсть, но аф синцень аф Серёжкать нерятаснон изезь му.

Эста абижафт, синь озасть бугорня ланкс кальня алу, кона нолдазень эсь верванзон и фкя фкянь мархта корхтазь думондасть вандыень шиня уйфтемс Серёжкать хитрай ванманц меля, штоба мумос ся вастт, ков сон якай кафцкя нерататьнень ёряма.

Кинь бди аськолманза афкукс ненгя ичкизя, кошардозь цёратьнень кулхцондома, и синь праворнаста жопафцть сидя калхнень ёткс.

Тя улсь аф Серёжкась. Кинять эзга Алёшинаста валомне молсть кафта сокай ломатть. Фкясь — аф содаф и кодабта аф тястонь. Омбоцесь Серафим дядяц — аф козя алёшинскай аля, конань ланкс сидеста пракшнесть несчастьят: то сонь алашац урац, то сонь розенц алашатьня тапазь, то сарай лапазоц калац и люпштазя пурхценц да мацинзон. И тяфта эрь кизоня мезя нябуть тиеви Серафим дядянц мархта.

Ульсь сон пяк трудящай, но неудачнай и эвотьф неудачаса аля.

Серафим дядясь канц раз’езду рыжай охотничай кямотт, конатнень ланкс путнесь панкст кафта целковойда, конатнень тейнза надияфтозень Васькать аляц.

Кафкця молсть и наругазь Данила Егоравичть. Наругазя сонь ся, кона улсь аф содаф, аф алёшинскай, а Серафим дядясь кулхцонц и аф весяласта дакондась.

Мезенкса аф содаф ломанць наругазя Данил Егоровичть, тянь цёратьня толком изезь шархкодь. Лисенц кода-бта тяфта, што Данил Егоровичсь мезя-бди рамась алять кяцта уцезста и надияфнесь аляти максомс долкс колма мешокт пинем, а мзярда алясь сась, то Данил Егоровичсь пуць тяфтама питьня, кодама и ошса базарса аш и корхтай, тя ненгя шкаень питьня, сяс мес видьмати пинемс кеподи ненгя сяда вяри.

Мзярда кафцкя аф весяла сокай ломатьня ётасть вакска, цёранятьне листть кальхнень ёткста и танга озасть лямбя пижя бугорнять пряс. Шись илядь малати арсесь. Ляйть эзда молсь начка шиня и ляй трвань ракитнеконь шиня. Кукась кукунясь, и шить якстеря лучса шарсть марняса ёмбланят, кода пуль, аф маряви тундань мушкарат.


Но вов тишинать ёткса вася ичкиздень и тихай, кода мешень

